
 
Aqqalu C. Jerimiassen UKA 2026/158-1 

Atassut 01. Oktober 2026 

 

Inuiaqatigiittut inuttullu ingerlariaqqinnissaq siunertaralugu, nuna tamakkerlugu tamanut tarnikkut 

katsorsartinnissamut oqaloqateqarnissamullu neqeroorutit annertusarneqartariaqarneri pillugu 

inatsisartunut apeqquteqaat aallaavigalugu oqallisissiassatut siunnersuut. 

(Inatsisartunut ilaasortaq Bentiaraq Ottosen, Atassut) 

 

Inuiaqatigiittut ingerlariaqqinnissaq eqqartulersillutigu sorpassuarnut sangusarnerput pisuutitsinerpassuillu 

pilersaraat. 

Tikkuartuineq, kamassarneq kamattunillu atorluaanerpassuit ikummarsaanerillu puttussulersaraat. 

Ajoraluartumilli tassani kikkut eqqornerlunneqalersarpat? 

Eqqornerlunneqartut tassaalersarput inuit ikiugassat, taakku piunnaarlugit erfalasoq 

qullaanniarneqalersarpoq maani inersuarmi. 

Inuttut ingerlariaqqinneq nammineq annertoqisumik inummiippoq, nammineq piumassuseqarluni 

iliuuseqanngikkaanni killiffimmi unittoorneq tassaniiginnalersarmat, inoqappummi inersimasunngoreersoq 

ikioqunngitsoq ikiorsinnaanngilarput nammineerluinnarluni ajornartorsiuteqarluni ikiortariaqarlunilu 

nassuerutigisinnaanngippagu. 

Inoqaterpassuaqarpugulli tunuarsimaarluinnartunik ittoornermik imaluunniit sapiunnermik peqartunik 

pisortanut saaffiginninnissamut. 

Taakkua ajornartorsiutiminnik miserratiginnittunit allaanipilussuupput assersuunneqarsinnaanatillu. 

Killiffik maanna atugarput eqqarsaatigalugu, inoqaterpassuatta qamuuna artorsaateqarnermik 

unittooqqatitaanerminnik peqarfianni, qinikkatut tamatta ataasiakkaarluta oqaatigisinnaasariaqarparput 

taakkua inuit oqarfigissallugit; ikioqquneq kanngunartuunngilaq, ikioqquneq nukiuvoq, nassueruteqarneq 

nukiuvoq! 

Inulerisunilli tarnikkullu katsorsaanermik ilisimasalinnik atorfissaqartitsinerput sumiiffippassuarni 

nassuerutigisariaqarparput, suliassatullu pingaartutut tamatta aningaasanut inatsisissami 

isumaqatigiinniarnermi suleqatigiiffigisinnaasariaqarlugu erfalasimaarneqqisaannissarput piilaariarlugu. 

Maanimi angutaaneq arnaanerluunniit saarlinngorlugit “illit angutaagavit misigissutsit eqqartussanngilatit” 

imaluunniit “arnaagavit piniarneq aalisarnerlu naluat”-mi eqqartueriuseq nanginniaalunniarutsigu suna 

naggataani angussagatsigu? 

Uppernarsaatissaqqilluartut ilaat takusarput, uagut qinikkat inuit inoqatigut pineqartillugit ikiortariaqartut 

maani inersuarmi amerlavallaartanngeqaagut eqqartuinerlu annerusumik pulasimaarfigineqarani 

sukkaneroqiumik ingerlanneqalersarluni, aalisarnermi imaluunniit mattaat eqqartulersinnerannit. 

Takoreerparpummi qanoq eqqartuinerit sivisussusaasa nikigasinnaatigineri, aalisarneq ulloq 30.september 



 
2026 eqqartorneqarmat ulloq naavillugu oqallinneq ingerlanneqarpoq uummaarivissortumik, allaat 

qulequttat allat angummatinngitsoorfigineqarlutilluunniit. Tassunga kanngeqqarusaarniarnerpugut taava 

periutsimut? 

Inuilli pineqalersillugit pitsaanerpaaqqajartanngilagut tamakkiisumik malinnaassalluta taamak 

soqutigitigalugu eqqartungaq. 

Tassani immitsinnut taava aperisariaqalinnginnerpugut; taanna ilaannginnerpa tassa maanna inuiaqatigiittut 

killiffitsinni, inuiaqatigiittut ingerlariaqqissinnaanermi ajornartorsiutit sorpaalussuugaluarnersut 

eqqartulersillutigit, mamisarnissat allarpassuillu maanna qulequttat politikkikkut eqqartorneqarput, tassanili 

eqqartuisarnitsinni politikkikkut soqutiginninneq annikippallaartuartarmat suliassat milliartunngillat. 

Neqeroorutilliukua suut qanorlu ittut taava eqqartortariaqarigut nunatsinni inuttut ajornartorsiutit 

eqqarsaatigissagutsigit? 

Imigassamik ajornartorsiuteqarnermi Allorfik periarfissaavoq, imminut toqunnissamik 

eqqarsaateqartarnermik peqaraanni Tusaannga piuvoq. Taamaattorli ajornartorsiut suli angeqaaq, 

katsorsaanerit Allorfimmit ingerlanneqartartut naammappaat, imaluunniit nunatsinni katsorsaasutut 

ilinniarsimasut suli atorluarnerusariaqarpagut? 

Sinerissami kommunit ingerlataat ilaqutariit illui naammaginartumik atungassaqartinneqarpat? 

Ikiaroornartumik ajornartorsiuteqarnermi qaqeqqissinnaanissamut ikiorsiissutit tamakkiisumik 

tunniunneqartarpat? 

Uagut nammineq qinikkatut tamakku ilinniagarisimanngikkutsigit imaaliinnarluta akisinnaanngilagut, 

taamaattorli politikkikkut sinaakkutai aalajagersaavigisinnaavagut, aningaasatigut 

naleqqussaavigisinnaavarput. Ujartorsinnaasariaqarparput tamakkiisumik nunatsinni atorfissaqartitsineq 

qanoq inissisimanersoq, taava kingorna tamassumunnga ilinniagallit ilisimasallillu suliaq tigussavaat. 

Qujanaq oqallisissiamut, neriungaarpugullu Atassummiit naalakkersuisut suliaminnut uani oqallinneqarmi 

qaqinneqartunut taputartuutaqarumaartut. 

 


